Timsirin n n tesnilest tamatut
Ferdinand de Saussure (      -1913)

Tiẓriwin tisnilsanin yessaɣen zdat Saussure

I. Imenzayen iɣef tebna tesnilest tamatut n Ferdinand de Saussure 

I.1. Deg tezrewt n tutlayt, yezwar wudem imaw udem-ines iraw : zdat Saussure, imusnawen n tjerrumt rran azal anagar i kra n tutlayin yettwarun am tlatinit, tagrigt akked tɛebrit. Гur Saussure, taɣawsa taḥeqqanit n tesnilest tamatut, d tutlayt deg wudem-ines imaw acku tira tusa-d kan d asbak akked usekmen n tutlayt. Rnu ɣer waya, tutlayin akk d timawiyin, ttwahdarent zdat n usnulfu n tira (d timawit i d-yezwaren tira.). Syin, ar wass-a, llan yigduden i yeseqdacen tutlayin-nsen ur ur nesɛi tira ;
I.2. tutlayin akk n umaḍal, uklalent azal d uglam : zdat Saussure, imusnawen n tjerrumt rran azal anagar i kra n tutlayin  sut ccan am tlatinit, tagrigt akked tɛebrit. Tutlayin-a, d sut ccan imi ttuseqdacent deg yal taɣult n tmusni am ddin, tasertit, tafelseft akked tsekla. Гur Saussure, aya mačči d azref imi tutlayin akk uklalent azal/ yerna timental n miḥyaf akked umgired gar-asent, am ddin neɣ tasertit, d tid i yefɣen i temsukt n tutlayt ;

I.3. tezwar tezrewt tayunkudant (tamyunkudt) n tutlayt tazrewt-ines tazgergudant (tanezgerkudt): ɣur Saussure, ɣas ma nezmer ad neg sin n wanawen n tezrewt i tutlayt, tazrewt tayunkudant akked tezrewt tazgerkudant, deg tesnilest tamatut, d tazrewt tayunkudant i yezwaren, d tin anda tettwaglem tutlayt deg yiwen wakud neɣ deg yiwet n tallit. D tallit anda tutlayt ur tettbedil ur tettnerni, d turkidt; timsal n temhezt neɣ n ubeddel n tutlayt ur aɣ-d-cliɛent ara.

Гur Saussure, tazrewt n tutlayt ihi, tezmer ad tmag s snat n tarrayin ɣas akken yesmenyif tamezwarut (tamyunkudt) ɣef tayeḍ (tamezgerkudt):

a. tazrewt n tutlayt zun d anagraw urkid ; taɣawsa-is d yiwen n waddad (deg umezruy n tutlayt) anda tutlayt terked ;

b. tazrewt n tutlayt zun d anagraw i yettnernin (yettbeddil) ; taɣawsa-is d tamhezt neɣ d abeddel amutlay gar tallit d tayeḍ. 

Akken ara d-isegzi Saussure tamsalt-a, iseqdec tamɣumneyt neɣ arwas ɣer wurar n tiddas (jeux d’echecs) gar sin n yimyurarn A d B. Deg-s yeddem tutlayt zun d agraw n yiɛeqqayen n wurar-nni. Mi yebda wurar, ad yebdu ubeddel n yimukan n yiɛeqqayen. Anect-a, iḍerru-d di (s) lweqt. Mi yuraren tazwayt (taswiɛt neɣ cwiṭ n wakud), ad d-yas umyurar wis tlata C ara yuɣalen deg umkan n A. I umyurar C, ur as-d-tecliɛ ara deg tyitiwin n yiɛeqqayen yezrin ( tid yewwet umyurar A), neɣ yimukan-nsen, zdat ma d-yaweḍ ; ayen i t-yerzan, d addad-nni n wurar, d amkan n yiɛeqqayen, mi d-yewweḍ netta. Amyurar-nni C, d amusniles : ur as-d-tecliɛ ara deg waddad n tutlayt deg talliyin yezrin d wamek i tenerna. Aɣbel-ines, d addad n tutlayt i yebɣa ad d-yeglem.(100 fiches, Fusch et Le Goffic)


Am wakken i nezmer ad d-nsegzi amgired-a, s urwas di tallit-a-nneɣ tamirant ɣer umgired yellan gar tsewwart akked lkamira. Tasewwart, tettak-d tteswira n umdan, deg yiwet n teswiɛt, zun yesbek, ur yettḥerrik ara. Nezmer imir-nni ad t-id-neglem, ad d-nini amek i yemmug. Akken daɣen i tutlayt, nezmer ad tt-id-neglem, ad d-nini amek i tleḥḥu (ilugan-is) deg yiwet n tallit anda i d-tettban terked (tazrewt tamyunkudt). Ma d lkamira, tettak-d addad n umdan ur nerkid, yettḥerrik, yettbeddil amkan neɣ yezga deg umussu. Ur nezmir ihi ad t-id-neglem zun yesbek ; aglam ad yerzu amek i yega neɣ anda i yella di kra n teswiɛt, amek neɣ anida i yuɣal di tayeḍ,. Akka daɣen i tḍerru i tutlayt, gar tallit d tayeḍ, tettbeddil. aglam n ubeddel-a, yerza tazrewt tamezgerkudt. 


Tamawt : Asmenyif n tezrewt tamyunkudt (ɣef tezrewr tamezgerkudt), yezga-d-d d tanmegla ɣef tezrawin timutlayin tinmezrayin i yessaɣen di tallit-nni (tajerrumt timserwest akked d temsiselt tanmezrayt). D tidet, tarrayt-a tuɣ udem imiẓri (théorique, idéal), maca akken i d-yenna Martinet, tagzemt tamyunkudt, tezga-d (tettusemma) d asugen aḍuli (i ilaqen), d aggaz n userked amutlay deg unagraw yezgan yettnerni, ur nelli anagar di neɣ s tedmi (anli) timiẓrit n umusniles. (Fusch et Le Goffic)

I.4. tasnilest tamatut, d taneḍfert taneglamt (taglamant) mačči d tameslugent ; taneḍfert i yeslugunen neɣ i yettḥettimen ilugan iyes ara naru neɣ ara nehder, d tajerrumt. Tasnilest, tenemgal ɣef tjerrumt imi d-temmal kan, deg uglam-ines n kra n tutlayt, amek i tlehḥu tutlayt-nni neɣ amek i tettwahḍar;   ur d-tettak rray-is ɣef cbaḥa neɣ ɣef wudem n yilugan i yeɣtin neɣ i yecden ; 

I.5. tutlayt, d anagraw. (n yiferdisen/n yizmulen i yesɛan assaɣ gar-asen) : tutlayt, d agraw n yizmulen imutlayen (iferdisen) i yesɛan assaɣen gar-asen. Assaɣen-a, d wid n tenmegla d umyeggel.
Asegzi n yimenzayen
IV. Tajerrumt akked tesnilest (100 fiches/ p. 8-9)
Awal n tefransist, grammaire « tajerrumt », yekka-d seg tutlayt tagrigt grammatikê i d-yettusudmen seg wawal gramma « asekkil ». 
Deg umezruy, anamek n yirem grammaire yennerna aṭas. Gar lqern wis XIX d lqern wis XX, ad t-naf ma drus yerfed sin n yinumak. D ayen i nezmer ad nfuj deg yisegzawalen n tefransist Littré akked Robert.
Deg umezwaru, awal grammaire, yemma-d taẓuri iyes d-yesenfalay umdan axemmem-ines s wudem yeɣtin, s wawal neɣ s tira, i d-yezgan d useqdec n tutlayt i ifazen (unnig). D anamek daɣen ara naf deg usegzawal Robert.
Tikti-a n userwes yid useqdec unnig n tutlayt, igellu-d s tikci n kra n tmuɣli yerzan cbaḥa d uɣtay n tutlayt (icbeḥ/ẓẓay, ilha/ixus). Iswi n tjerrumt ihi d ameslugen imi d-temmal amek i ilaq ad yehḍer neɣ ad yaru umdan s wudem yeɣtin akken i as-d-mlan kra yimusnawen.
Deg unamek-ines wis sis, a naf di Robert (aseggas?) tabadut-a : « d tazrewt tummidt n yiferdisen iɣef tebna tutlayt, imesla, talɣiwin, awalen akked tuddsiwin ». Iswi n tezrewt tummidt, ur yelli d ameslugen, maca d aneglam, d imsegzi.  
………….ad ikemmel
3

